       Biosferin resurs potensialı və onların ekoloji  
                   qiymətləndirilməsi. 
Təbii resurslar cəmiyyətin tələbatının ödənilməsi üçün istifadə olunan təbii elementlərdir. Bunlara insan həyatı və məhsuldar qüvvələrin  inkişafı üçün təbiətdə istifadə edilən və edilməsi mümkün olan resurslar daxildir. Bu fəaliyyətdə bilavasitə iştirak etməyən, lakin maddi istehsal və qeyri-maddi istehsal sahələrində zəruri olan komponentlər vardır ki, o isə təbii şərait anlayışıdır. Təbii resurs və təbii şəraitin məcmusu cəmiyyətin həyatında və fəaliyyətində mühüm əhəmiyyət kəsb edir. Bu baxımdan cəmiyyətlə təbiəti bilavasitə əlaqələndirən məhz təbii resurslardır. Insanların yaşaması və həyat fəaliyyəti prosesinə təsir edən amillərdən biri təbii resursların mənimsənilməsidir. 
 Təbii ehtiyatlar (resurslar) – istehsalın cəlb olunaraq, onun xammal və enerji bazasını təşkil edən təbii komponentlərdir. Təbii ehtiyatlar insanların istifadə etdikləri və edə biləcəkləri bütün nemətləri özündə birləşdirir. O, tükənən və tükənməyən növlərə bölünür. Tükənməyən təbii resurslardan (Günəş, geotermal, külək, və s. enerjisi) istənilən qədər istifadə oluna bilər. Lakin bəşəriyyət tükənməyən təbii sərvətlərdən hələ geniş istifadə edə bilmir. Tükənən təbii resurslar bərpa olunan (torpaq, hava, su, bitki və heyvanlar) və bərpa olunmayan (mineral sərvətlər) ehtiyatlara bölünür.
Bəşəriyyətin sosial-iqtisadi inkişafı təbii resursların istifadəsindən asılıdır. Təbii resursların müxtəlif növlərinə olan tələbat, onların mənimsənilməsinə sərf olunan vəsait eyni deyil. Məsələn, oksigensiz 5 dəqiqə yaşaya bilmədiyimiz halda, uransız min illər həyat sürmüşük. Yerdən çıxarılan təbii resurslar xammal, istehsalda bir neçə dəfə şəklini dəyişmiş xammal isə iqtisadi resurs adlanır.
Cəmiyyətin inkişaf ilə bağlı təbii resurslara olan tələbat artır və təbii resurslardan daha çox istifadə edilir. Bir çox resurslar azalır və onların tükənmək təhlükəsi yaranır. Bu da bəşəriyyəti daha çox narahat edir.
Insan təbiətə təsir edərkən onun sərvətlərindən istifadə edir. Buna görə də sərvətlərin istifadə dərəcəsindən asılı olaraq onlar azala və hətta qurtara bilər. Tükənən sərvətlər də öz növbəsində bərpa olunmayan, nisbətən bərpa olunan və bərpa olunan sərvətlərə ayılır. Bərpa olunmayan sərvətlərə faydalı qazıntılar, yəni daş kömür, neft, əlvan metallar və s. kimi istifadə nəticəsində sərf olunan sərvətlər aiddir. Bu qrupa nəsli kəsilmiş heyvanlar, quşlar, bitkilər və s. bioloji obyektlər də daxil edilir.
Nisbətən bərpa olunan sərvətlərə isə yaşıl ağaclar, torpaq (torpağın münbitliyi, məhsuldarlığı, bərəkəti) və bəzi mineral xammal aiddir. Məlumat üçün qeyd edək ki, torpağın bərpası üçün uzun illər, məsələn, 300-1000 il lazımdır.
Tükənməyən sərvətlərə kosmik amillər (günəş enerjisi, su enerjisi, külək enerjisi və yer qatlarının enerjisi) aiddir.
Təbii ehtiyatların geniş təkrar istehsalını təşkil etmək, onların istehsalında dövrünü sürətləndirmək işində bərpa olunan ehtiyatların böyük əhəmiyyəti vardır. Bərpa olunan ehtiyatlara bioloji (meşə, təbii otlaqlar, fauna) və torpaq (münbitlik) ehtiyatları aiddir.
Iqlim elementlərindən olan günəş radiasiyası, yağıntılar, küləyin enerjisi tükənməz ehtiyatlardır. Qlobal miqyasda su da tükənməz ehtiyatlardır. Lakin hər hansı bir konkret halda şirin su ehtiyatları tükənən ehtiyat qrupuna aid ola bilər.
Məhsuldar qüvvələrin inkişafı ilə əlaqədar olaraq insanın təbii ehtiyatlardan istifadəsi həm kəmiyyət, həm də keyfiyyət cəhətdən şiddətlənir. Bir çox hallarda insanın təbiətə təsiri, təbii ehtiyatların azalmasına, təbii komplekslərin daxili (struktur) və ərazi əlaqələrinin pozulmasına səbəb olur.
Təbii ehtiyatların istismarı zamanı sənaye böyük xüsusi çəkiyə malikdir. Elə bir sənaye sahəsi tapılmaz ki, o təbii sərvətlərin təbii halının dəyişməsinə təsir etməsin. Bunlar az və çox dərəcədə coğrafi təbəqənin bütün sferalarına təsir edir. Sənaye təbii sərvətlərin  hasilatını, onun emalını, onlardan son məhsulların  əldə edilməsini, istehsal tullantılarının ətraf mühitə qaytarılmasını, müasir texnologiyanın tətbiqi nəticəsində çoxsaylı komponentlərin  utilizasiyasının azaldılması proseslərini əhatə edir.
Sənaye tullantılarından, çirklənmədən ətraf mühiti qorumaq üçün aşağıdakı tədbirlərin görülməsi məqsədyönlüdür. Belə ki, monitorinqlər keçirilməli, mühafizə qurğuları təkmilləşdirilməli, istehsalda  texnoloji proseslərin  təkmilləşdirilməsini təmin etməli, təşkilati-struktur tədbirlərini keçirməli, çirkləndirici müəssisələri daha səmərəli yerləşdirməli, ekoloji infrastruktur sistemləri yaratmalı, ekoloji nəzarəti artırmalı, ətraf mühitin qorunmasına dair  yeni qanun layihələrini həyata keçirməli və s.
Bəşəriyyətin qarşısında duran əsas məsələ təbiətin cəmiyyətə bəxş etdiyi təbii ehtiyatları olduğu kimi qoruyub saxlamaqdır. Onun üçün  münasib  yollar, üsullar axtarılır. Müasir dövrdə ekoloji təhlükəsizlik dövlət təhlükəsizlik məsələsinin tərkib hissəsi kimi qiymətləndirilir. Bununla da hər bir şəxsin, cəmiyyətin, dövlətin, eləcə də ətraf mühitin fövqəlada vəziyyətdən nə dərəcədə mühafizə olunması nəzərdə tutulur. Məlumdur ki, ekoloji təhlükəyə müxtəlif səviyyələrdə -  daha doğrusu lokal və regional səviyyələrdə baxılır. Bu zaman həyata  keçirilən ekoloji siyasətdən çox şey asılı olur. Ekoloji siyasətdə ictimai istehsal prosesində təbii sərvətlərdən optimal istifadə, təbiətin yararsız antropogen təsirlərdən qorunması, əhalinin ekoloji təhlükəsizliyinin qorunması və s. prioritet məsələlər sayılmalıdır.




